
PERNYATAAN AKHBAR

Pertemuan Tahunan Tidak Rasmi Menteri-Menteri Agama Negara Brunei Darussalam, Republik Indonesia, Malaysia dan Republik Singapura (MABIMS) Kali ke 11 telah berlangsung di Singapura buat pertama kalinya, pada 9 Disember 2004M bersamaan 26 Syawal 1425H.

Pertemuan ini berlangsung sebaik sahaja selesai mesyuarat Pegawai-Pegawai Kanan MABIMS (SOM) yang berlangsung pada 7 & 8 Disember 2004M bersamaan 24 & 25 Syawal 1425H.

Prof. Dr. H. Faisal Ismail, MA 

Yang Berhormat

Dato’ Dr. Abdullah bin Mohd Zin

Yang Berhormat

Dr. Yaacob Ibrahim

Menteri Sekitaran dan Sumber Air Merangkap 

Menteri Bertanggungjawab Bagi Ehwal Masyarakat Islam

Republik Singapura

Dengan ini menyatakan:

1. MABIMS menyedari bahawa usaha-usaha untuk mengembalikan kemurniaan Islam akibat peristiwa-peristiwa di luar batas-batas nilai Islam yang telah mencemar nama baik Islam adalah suatu usaha yang berterusan. Usaha ini juga perlu dijalankan dengan lebih gigih setiap kali insiden baru yang mencemarkan nama dan umat Islam berlaku. Atas dasar ini juga tema “Membina Masyarakat Islam Progresif” telah dipilih sebagai suatu usaha penerusan yang positif ke arah  mengembalikan umat Islam ke martabat yang sepatutnya.  

2. Berlatarbelakangkan suasana hari ini di mana kemuliaan agama dan umat Islam berada di dalam keadaan yang tercabar, negara anggota MABIMS telah sepakat memberikan pengesahan komitmen mereka untuk dengan penuh gigih mengusahakan terbinanya masyarakat Islam yang progresif di negara masing-masing. Komitmen ini merupakan azam bulat negara anggota MABIMS untuk merealisasikan matlamat MABIMS dalam memperkukuhkan imej agama Islam sebagai “agama pembawa rahmat kepada seluruh alam”. 

3. Negara anggota MABIMS telah meraih manfaat yang luas di pertemuan di Singapura dari pertukaran ide-ide dan pengalaman berhubungan dengan usaha mewujudkan masyarakat Islam yang progresif. Terdapat banyak titik pertemuan di dalam pemahaman mengenai ciri-ciri masyarakat Islam progresif.  Wujud juga perspektif dan strategi yang berbagai dan berbeda yang telah dikemukakan oleh negara anggota. Ini nyata sekali kerana perbedaan latar belakang serta konteks yang sedia ada di setiap negara anggota MABIMS. Namun begitu matlamat yang hendak dicapai adalah sama sahaja.
USAHA-USAHA ASAS MABIMS KE ARAH MEMBINA MASYARAKAT ISLAM PROGRESIF

4. Dalam mengenalpasti langkah-langkah yang konkrit dalam menuju ke arah masyarakat Islam progresif, negara anggota telah mencapai persetujuan untuk :

STUDI BANDING INISIATIF KONKRIT NEGARA  MABIMS

a) Melancarkan suatu program pertukaran lawatan/studi banding yang melibatkan pegawai-pegawai  negara anggota MABIMS untuk menerokai/mendalami dan mengamati inisiatif-inisiatif serta usaha-usaha yang telah pun diterapkan atau dilaksanakan di setiap negara anggota MABIMS ke arah membangunkan masyarakat Islam progresif. 

PROGRAM LAWATAN LUAR RANTAU MABIMS

b) Mengadakan delegasi-delegasi yang dianggotai oleh semua negara anggota MABIMS untuk menjelajahi dan mempelajari dari masyarakat-masyarakat Islam yang dianggap progresif di luar rantau MABIMS.

RISALAH MEMBINA MASYARAKAT ISLAM PROGRESIF – PENGALAMAN NEGARA MABIMS

c) Menerbitkan suatu risalah MABIMS yang bertemakan “Membina Masyarakat Islam Progresif – Pengalaman Negara Brunei Darussalam, Republik Indonesia, Malaysia dan Republik Singapura” berdasarkan kertas kerja tema yang telah dibentangkan oleh semua negara anggota di SOM ke 29 di Singapura ini. Penerbitan ini akan disediakan di dalam tiga bahasa (Bahasa Melayu [didahulukan], Bahasa Inggeris dan Bahasa Arab) dan akan disebarluaskan kepada masyarakat-masyarakat Islam sedunia dan juga masyarakat antarabangsa. Majlis Ugama Islam Singapura (Muis) telah bersetuju untuk menerajui/mengepalai usaha ini.  

PEMBENTUKAN DIREKTORI CENDEKIAWAN MABIMS

d) Negara anggota MABIMS juga telah bersetuju dan menyokong usaha untuk mewujudkan suatu Direktori Cendekiawan Islam MABIMS yang akan menyenaraikan cendekiawan/ulama Islam di dalam berbagai bidang kepakaran. Direktori ini akan diwujudkan di dalam rangkaian lelaman web MABIMS yang sedia ada. Ianya ini akan menjadi sumber rujukan bersama negara anggota MABIMS bagi mengenalpasti  cendekiawan/ulama yang boleh mereka rujuki dalam usaha-usaha dakwah dan khidmat pakar mereka. Direktori ini akan memuatkan cendekiawan/ulama yang dapat menyumbang kepada pembentukan tokoh-tokoh ilmuan Islam di hari muka yang dapat mencorak masyarakat Islam progresif yang kita harapkan. 

PENDIDIKAN ISLAM – KUNCI JAYA MASYARAKAT ISLAM PROGRESIF

e) Negara anggota MABIMS juga bersetuju bahawa pendidikan Islam merupakan salah satu faktor asas dan penentu gagal jayanya usaha ke arah terbinanya masyarakat Islam progresif.  Ini memandangkan bahwa faktor pendidikanlah yang akan mencorak arah pemikiran dan sikap warga pelajar yang merupakan harapan masa depan masyarakat Islam kita. Dan memandangkan bahwa sistem pendidikan Islam di negara anggota MABIMS sedang melalui berbagai perubahan untuk menyesuaikannya dengan tuntutan masyarakat Islam progresif, negara anggota juga bersetuju berkongsi maklumat dan pengalaman  sistem pendidikan Islam di antara negara anggota MABIMS. 

f) Dalam meningkatkan kerjasama di dalam administrasi pendidikan Islam di antara negara anggota MABIMS, mesyuarat telah juga bersetuju dengan sebulat suara agar tawaran biasiswa oleh negara anggota MABIMS kepada pelajar-pelajar Islam di peringkat pengajian tinggi pendidikan Islam ditawarkan menerusi pihak berkuasa agama di negara masing-masing. Di samping itu, mesyuarat juga bersetuju agar kemasukan ke Institut pengajian tinggi Islam di negara anggota MABIMS memerlukan pelajar  mendapatkan surat sokongan dari pihak berkuasa agama negara asal pelajar.

MELAHIRKAN GENERASI BELIA PENYUMBANG

5. Memandangkan kedudukan dan potensi golongan belia di dalam usaha membentuk masyarakat Islam yang progresif, negara anggota MABIMS akan berkongsi pengalaman di dalam menangani cabaran-cabaran yang unik yang dihadapi oleh golongan belia dan juga mempamerkan strategi-strategi yang berkesan dan bernas di dalam program pembangunan belia penyumbang. 

MELANJUTKAN KERJASAMA DALAM PELBAGAI BIDANG UNTUK KEMASLAHATAN DAN KESEJAHTERAAN UMAT.

6. Kerjasama-kerjasama yang telah dilakukan di antara negara anggota MABIMS seperti bidang takwim Islam, pendidikan, fatwa, tamadun Islam dan lain-lainnya telah berjalan dengan baik. Oleh kerana itu bidang-bidang kerjasama tersebut perlu dipertingkatkan.

TARIKH DAN TEMPAT MESYUARAT SOM KALI KE-30 & 31 DAN PERTEMUAN MABIMS KE 12

7. Negara Anggota MABIMS bersetuju bahawa SOM kali ke 30 dan 31 akan berlangsung dalam tahun 2005 & 2006 sementara MABIMS kali ke 12 akan dilangsungkan dalam tahun 2006. Republik Indonesia telah bersetuju menjadi tuan rumah untuk SOM kali ke 30 sementara Malaysia telah bersetuju menjadi tuan rumah bagi SOM kali ke 31 dan sekaligus bagi pertemuan MABIMS kali ke 12. 
Pertemuan MABIMS ke 11 telah dipengerusikan oleh Yang Berbahagia Dr Yaacob Ibrahim, Menteri Sekitaran dan Sumber Air Merangkap Menteri Bertanggungjawab Bagi Ehwal Masyarakat Islam Republik Singapura.

